
Skrivligur fyrispurningur  

eftir § 52a í Tingskipanini 
 

 

 

Spyrjari:  Bárður á Lakjuni, løgtingsmaður 

 

Svarari:  Høgni Hoydal, landsstýrismaður í uttanríkis- og vinnumálum 

 

Evni: Føroyska altjóða skipaskráin (FAS) og upptøkukrøv sammett við Dansk 

Internationalt Skibsregister (DIS) 

 

Spurningar:   

 

1. Hví er eitt aldursmark á 20 ár sett í lógina um Føroyska Altjóða Skipaskrá?  

2. DIS sær út til at vera hægst í metum, tá um altjóða skipaskráir ræður. Hvør er 

so grundin til, at tað eru dømi um, at tað ikki ber til at fáa skip úr DIS og í 

FAS?  

3. Átti tað at verið ein betri ventilur í lóggávuni, ið veruliga letur eina hurð 

standa á gloppi inn í FAS fyri tílíkum skipum, ið fella fyri ásetingini um 

aldursmark í FAS, men tó eru nóg góð til at vera skrásett í m.a. DIS?  

4. Átti reglan viðvíkjandi aldursmarki at verið meiri treytað av tí standi, hvørt 

einstakt skip er í, heldur enn einum aldursmarki? 

5. Hvørja ávirkan hevði ein tílík áseting um aldursmark, sum ikki er so 

fýrkantað, havt á FAS? 

 

Viðmerkingar: 

Dømi er um minst eitt føroyskt reiðaríi, sum hevur skip í Dansk Internationalt 

Skibsregister (DIS), men sum ynskir at fáa tey yvir í FAS. Hetta verður tó ikki loyvt 

grundað á regluna í føroysku lógini, sum sigur í § 4 a, stk. 1, at: «Skip, sum eru 20 ár 

ella eldri, tá ið søkt verður um skráseting, kunnu ikki verða skrásett í Føroya Altjóða 

Skipaskrá.»  

 

Tað er væl skilligt, at man í Føroyum ynskir eina skipaskrá við greiðum reglum, har 

skip skulu lúka strong krøv, og at man ynskir at hava ein rímiliga nýggjan skipaflota, 

har tað er størri trygd fyri skipum, sum eru í góðum standi. Tó kann tað undra, at tað 

ber til at vera skrásettur í DIS, sum liggur nummar 1 á sera umráðandi hvíta listanum 

hjá ParisMoU Performance List 2024/25, meðan tað ikki ber til at sleppa úr DIS og í 

FAS, ið er nummar 29 á hesum sama lista. Hetta vegna regluna um aldursmark. 

 

The International Chamber of Shipping (ICS) er – sum undirritaði hevur skilt – eisini 

ein umráðandi leikari, tá tað kemur til at meta um altjóða skipaskráir. ICS hevur ein 

lista undir heitinum Flag State Performance Table, har lond verða dømd út frá 

ymiskum treytum og fáa so antin grønar ella reyðar indikatorar á ymsum økjum. Um 

skipsaldur sigur ICS soleiðis í frágreiðingini fyri 2023/24: «Age of Fleet: 

....Nevertheless, it is strongly emphasised by ICS that the age of an individual ship is 

not an indicator of quality, and that the condition of an individual ship is ultimately 

determined by how it is maintained.» 

 



§ 4 a í løgtingslógini um Føroyska Altjóða Skipaskrá sigur í stk. 2, at: «Hóast 

ásetingina í stk. 1, kann skráseting verða loyvd, um serlig atlit tala fyri, at skipið 

verður skrásett,» tó sær henda áseting ikki út til at muna fyri skip, ið eru væl omanfyri 

tey 20 árini, hóast tey eru í so mikið góðum standi, at tey eru í DIS. Í stk. 4 stendur, 

at: «Landsstýrismaðurin kann áseta nærri reglur um, hvussu stk. 1-3 skulu umsitast.» 

Og tá væl rikin føroysk reiðarí við væl hildnum skipum, ið hava føroyska manning, 

ynskja at sleppa í FAS og savna virksemi sítt í Føroyum heldur enn at vera í DIS og 

hava umsitingarligar útreiðslur í Danmark, so átti ásetingin við aldursmarkinum 

møguliga at verið umsitin øðrvísi. 

 

Í øllum førum hevði verið áhugavert at hoyrt, hvat ið landsstýrismaðurin heldur um 

hesi viðurskifti. Tískil hesir spurningar. 

 

 

 

 

Á Løgtingi, 12. desembur 2024 

 

Bárður á Lakjuni 

 

 


